
1. መግቢያ
በአንድ ሀገር ኢኮኖሚ ዉስጥ የገንዘብ አቅርቦት የሚጫወተዉ ሚና ትልቅ ቦታ የሚሰጠዉ ነዉ፡፡ ጥሩ እና አዋጭ የቢዝነስ ሀሳብ ያለዉ ኢንተርፕሬነር ሀሳቡን ለመተግበር የግድ መነሻ ካፒታል ያስፈልገዋል፡፡ በሌላ በኩል በአነስተኛ ደረጃ ተመስርቶ አዋጭነቱ የተረጋገጠ ቢዝነስ ለማስፋፋት ካፒታል ያስፈልገዋል፡፡ ጥሩ ሀሳብ ብቻዉን የትም ሊያደርስ አይችልም፡፡ ሀሳብ ያለገንዘብ፤ገንዘብም ያለሃሳብ የሚፈይዱት ነገር የለም፡፡ ጥሩና አዋጭ የቢዝነስ ሀሳብ ይዘዉ የሚነሱ ሰዎች ሀሳባቸዉን በስራ ላይ ለማዋል የሚያስፈልጋቸዉን ገንዘብ የሚያገኙት በዋናነት ከሶስት ምንጮች ነው፡፡ እነዚህም፡-1. ከራስ ኪስ፣ 2. ከሌሎች ሀሳቡን አምነዉበት አብረዉ ለመስራት ከሚፈልጉ ሰዎች ፣ እና 3. ከብድር ናቸዉ፡፡ 

እነዚህ ሶስት ተደጋጋፊ የገንዘብ ምንጮች (sources of financing) እንደየአገሩ ሁኔታ አንዱ ከሌላዉ ይበልጥ ጥቅም ላይ ሊዉሉ ይችላሉ፡፡ ለምሳሌ የባንክ እና የካፒታል ገበያ capital market ባደገባቸዉ አገራት ብዙዉን ጊዜ የራስ ኪስ የመነሻ ካፒታል ምንጭ አይሆንም፡፡ የካፒታል ገበያ ከህዝብ በብድር መልክም ይሁን ድርሻ በመስጠት ኢንተርፕሬነሩ የሚያስፈልገዉን ካፒታል የሚገያኝበትን ሂደት ያቀላጥፋል፡፡ የዳበረ የካፒታል ገበያ እንኳን ባይኖር ጥሩ የባንክ ብድር ካለ ኢንተርፕሬነሩ በቀላሉ ለስራዉ የሚያስፈልገዉን ካፒታል ሊያገኝ ይችላል፡፡

ይሁንና ጠንካራ የባንክ ኢንዱስትሪ ከሌለና የካፒታል ገበያም ካልዳበረ አዋጭና መልካም የቢዝነስ ሀሳብ ያላቸዉ ሰዎች ከኪሳቸዉ በሚያወጡት አነስተኛ ካፒታል የሚገደቡ ሲሆን ይህ በንግድ መስፋፋት ላይ አሉታዊ ተጽእኖ ያሳድራል፡፡ ይህም በአንድ በኩል በአብዛኛዉ የታሰበዉን የቢዝነስ ሀሳብ ለመተግበር በቂ ገንዘብ ከኪስ ስለማይገኝ ከሚያስፈልገዉ ያነሰ ካፒታል ይዞ ንግድን ለመጀመር ስለሚያስገድድ በንግዱ ዘላቂነት ላይ ተጽዕኖ ያስከትላል፡፡ በሌላ በኩል ከራስ ኪስ አዉጥቶ መነገድ ማለት ቤት፣ መሬት፣ በሬ፣ ወዘተ ሽጦ ካፒታል መያዝ ማለት በመሆኑ ስለሚያስፈራ ሰዎች አዋጭ የቢዝነስ ሀሳብ እንኳ ቢኖራቸዉ ተደፋፍረዉ ንግድ ዉስጥ እንዳይገቡ ያደርጋል፡፡  
በአጠቃላይ የኢንተርፕሬነሩ ኪስ አስተማማኝ የካፒታል ምንጭ ስለማይሆን የገንዘብ አቅርቦትን ለማረጋገጥ የካፒታል ገበያን እና የባንክ እንዱስትሪን ማጠናከር የማይተካ ሚና እንዳለዉ የማይታበል ሀቅ ነዉ፡፡ 

የዚህ አጭር ጽሁፍ ዓላማ በኢትዮጵያ ዉስጥ የገንዘብ አቅርቦት ችግሮችን ለይቶ ለማቅረብና የመፍትሄ ሀሳቦችን ለመጠቆም ነዉ፡፡ ጽሁፉ እንደ መግቢያ የገንዘብ አቅርቦት ጽንሰ ሀሳብን፣ የገንዘብ አቅርቦት ለኢኮኖሚ ዕድገት የሚያበረክተዉን አስተዋጾ አንዲሁም የገንዘብ አቅርቦት ምንጮችን ከዳሰሰ በኋላ ከእያንዳንዱ ዓይነት የገንዘብ አቅርቦት ምንጭ ጋር ተያይዘዉ የሚነሱ የሕግ፣ የፖሊሲ እንዲሁም የአሠራር ችግሮችን በመለየት የመፍትሄ ሀሳቦችን ይጠቁማል፡፡
ይህ አጭር ጽሁፍ በተለያዩ አካላት የተሰሩ ጥናቶችን መሠረት በማድረግ የተዘጋጀ ሲሆን እነዚህም ጥናቶች፡ 1. በዓለም ዓቀፍ የፋይናንስ ድርጅት(IFC) ድጋፍ በመንግስትና የግሉ ዘርፍ የምክክር መድረክ ጽ/ቤት በገንዘብ አቅርቦት ችግሮች ላይ የተደረገ ጥናት፣
 2. በዓለም ባንክ (WB) የአነስተኛና መካከለኛ ተቋማት ላይ ያሉ የገንዘብ አቅርቦት ችግሮች ጥናት፣
 እንዲሁም 3ኛ. በባንኮች ማህበር ለብድር መያዣ ምዝገባ ወቅት የሚከፈል የቴምብር ቀረጥና አገልግሎት ክፍያ ችግሮች ላይ የቀረቡ ጥናቶችን መሠረት ያደረገ ጽሁፍ ነው፡፡ እያንዳንዳቸው ጥናቶች ሰፊና ዝርዝር የመጀመሪያ ደረጃ መረጃዎችን በመሰብሰብ የተደረጉ ጥናቶች ከመሆናቸውም በላይ ሳይንሳዊ የአጠናን ዘዴን የተከተሉና አሳማኝ መደምደሚያ ላይ የደረሱ ጥናቶች ናቸው፡፡    
2. የገንዘብ አቅርቦት ጽንሰ ሀሳብ

የገንዘብ አቅርቦት ወይም ተደራሽነት ማለት ኢንተርፕሬነር፣ ግለሰብ ወይም ድርጅት ለስራ የሚያስፈልገዉን ገንዘብ ለማግኘት የሚገጥሙትን መሰናክሎች የሚዳስስ ጽንሰ ሀሳብ ነዉ፡፡ እነዚህ መሰናክሎች ገንዘብ ነክ ሊሆኑ ይችላሉ፤ ላይሆኑም ይችላሉ፡፡ ገንዘብ ነክ ለሆኑ መሰናክሎች ጥሩ ምሳሌ የሚሆነን ከፍተኛ ወለድ፣ ከፍተኛ የአገልግሎት ከፍያ፣ ያልተመጣጠነ የቴምብር ቀረጥ ወዘተ ናቸዉ፡፡ በሌላ በኩል ብድር ለማግኘት የሚወስደዉ ጊዜ፣ የሚጠየቀዉ መያዣ፣ መታለፍ ያለባቸዉ የቢሮክራሲ ደረጃዎች ሁሉ ገንዘብ ነክ ያልሆኑ መሰናክሎች ናቸዉ፡፡

በሌላ አገላለጽ የገንዘብ አቅርቦት ወይም ተደራሽነት ማለት ከባንክ ወይም ከገንዘብ ተቋም ብድር ለማግኘት፣ ወይም ከህዝብ ድርሻ ሽጦ ወይም የብድር ሰነድ ሸጦ ንግድ ለመስራት የሚያስፈልገዉን ካፒታል ለማሰባሰብ የሚቻልበት ሁኔታ ማለት ነዉ፡፡ እነዚህ ሁኔታዎች ቀላል ሲሆኑ የተሻለ የገንዘብ አቅርቦት ወይም ተደራሽነት አለ ለማለት ይቻላል፡፡ በተቃራኒዉ እነዚህ ሁኔታዎች ከባድና ዉስብስብ ሲሆኑ በገንዘብ ተደራሽነት/አቅርቦት ላይ ጥላቸዉን ያጠላሉ፡፡     
3. በኢትዮጵያ ውስጥ የገንዘብ አቅርቦት ያለበት ደረጃ
በኢትዮጵያ ውስጥ ያሉ ተቋማት ከፍተኛ የፋይናንስ አቅርቦት እጥረት (Highly credit constrained) እደሚያጋጥማቸው መረጃዎች ያሳያሉ፡፡ እ.አ.አ. በ2011 እና በ2012 የተደረገ የዓለም ባንክ ሰርቬይ እንደሚያሳየው የኢትዮጵያ የቢዝነስ ተቋማት የገንዘብ አቅርቦት ችግር ዋነኛው ማነቆ እንደሆነ ያመለክታሉ፡፡ ከታች የተመለከተው ምስል እንደሚያሳየው ከሌሎች የጎረቤት አገሮች ጋርም ሲነፃፀር በኢትዮጵ ያለው የገንዘብ አቅርቦት ችግር በከፋ ደረጃ ላይ ይገኛል፡፡

	a) Top 10 business constraints in Ethiopia
	b) Access to finance as top constraint

Source: WBES, various years

በመንግሥትና የግሉ ዘርፍ የምክክር መድረክ ጽ/ቤት ለተካሄደው ጥናት የተደረገው ሰርቬይም ይህንኑ በእጅጉ ያጠናክራል፡፡ በሰርቬው የተካፈሉ ተቋማት ከግብር አስተዳደር ቀጥሎ የገንዘብ አቅርቦት ችግር ዋነኛ ማነቆ መሆኑን ያመለክታሉ፡፡ 

Source: the Survey.

ይህ የገንዘብ አቅርቦት ችግር በተለይ በትናንሽና መካከለኛ ተቋማት ላይ የበረታ እንደሆነም ይኸው ጥናት ያመለክታል፡፡ ሰባ ከመቶ የሚሆኑ ጥቃቅን፣ አነስተኛና መካከለኛ ተቋማት  የገንዘብ አቅርቦት ችግሩ በጣም ከፍተኛ መሆኑን ያመለከቱ ሲሆን በንፅፅሩ ችግሩ ከፍተኛ ወይም በጣም ከፍተኛ እንደሆነ ያመለከቱ ትላልቅ ተቋማት አርባ በመቶ ብቻ ናቸው፡፡ 

የገንዘብ አቅርቦት ችግሩን የሚያመለክቱ ተጨባጭ መረጃዎችም (objective data) ከላይ የተገለፀውን የኢትዮጵያ የቢዝነስ ተቋማት ዕይታ በእጅጉ ያጠናክራሉ፡፡ ለምሣሌ ከባንክ ብድር ወይም የCredit Lineአገልግሎት የሚያገኙ የኢትዮጵያ የቢዝነስ ተቋማት 15 ከመቶ ብቻ ናቸው፡፡ በንፅፅር ከሰሐራ በታች ያሉ የአፍሪካ አገሮች አማካይ አሀዝ 22 በመቶ ነው፡፡ በባንክና የ A.T.M አገልግሎት የሽፋን መጠን አንፃር ሲታይም በኢትዮጵያ ያለው የባንኪንግ አገልግሎት አነስተኛ መሆኑን መረዳት ይቻላል፡፡ ከታች ባለው ምሥል እንደተመለከተው በተቀማጭ ሂሣብ ቁጥር፣ በተበዳሪዎች ቁጥር፣ እንዲሁም የብድርና የተቋማት ሂሣብ ከአገሪቷ የጠቅላላ ምርት (GDP) ባላቸው የመቶኛ ድርሻ ሲለካ በኢትዮጵያ ያለው የፋይናንስ አገልግሎት አጠቃቀም አነስተኛ መሆኑን መመልከት ይቻላል፡፡ በኢትዮጵያ ውስጥ ከ1000 ሰዎች ውስጥ ሁለቱ ብቻ የብድር አገልግሎት የሚያገኙ ሲሆን በኬንያ 83 በታንዛንያ 28 እዲሁም በኡጋንዳ 17 ሰዎች የብድር አገልግሎት ያገኛሉ፡፡ 

	Borrowers per 1,000 Adults
	Loans as % of GDP

በቅርቡ የተደረገ የዓለም ባንክ ጥናት በኢትዮጵያ ያሉ ተቋማት ከየትኛውም የዓለማችን ክፍል ካሉ ተቋማት በበለጠ የገንዘብ አቅርቦት ችግር ሊገጥማቸው እንደሚችል ያመለክታል
፡፡

በዚህ መለኪያ መሠረት ግማሽ ያህሉ የኢትዮጵያ ተቋማት ሙሉ በሙሉ የገንዘብ አቅርቦት ችግር ይገጥማቸዋል፡፡ ይህም ከሰሐራ በታች ካሉ የአፍሪካ አገሮች አማካይ (25 በመቶ) እና ከ110 አገሮች አጠቃላይ የዓለም አማካይ (17 ከመቶ) በእጅጉ የበለጠ ነው፡፡ 

 የኢትዮጵያ ማዕከላዊ ሰታቲስቲክስ ኤጀንሲ በየዓመቱ የሚያደርገውን የሰርቬይ መረጃ በመጥቀስ የተደረገ የ Econometrics ጥናት ከላይ የተመለከተውን እውነታ ያረጋግጣል፡፡ በተቋማት ደረጃ ያለውን የኢንቨስትመንት እና የካሽ ፍሰት ግንኙነት (Investment Cash Flow Relationship) የሚፈትሸው ይህ ጥናት  በኢትዮጵያ ያሉ የቢዝነስ ተቋማት የገንዘብ አቅርቦት ችግር እንዳለባቸው እና ይህም ችግር በጀማሪ ተቋማት ላይ ይበልጥ የጠነከረ እንደሆነ መረዳት ይቻላል፡፡ በዚህም ምክንያት ከሌላው ዓለም በተለየ ሁኔታ በኢትዮጵያ ያሉ ጀማሪ ተቋማት ዋነኛ ሥራ ፈጣሪ እየሆኑ አይደለም፡፡ ይህም በኢትዮጵያ የግሉ ሴክተር የውድድርና የፈጠራ መንፈስ እንደሚጎድለው ያሳያል፡፡

ከላይ ለማመልከት እንደተሞከረው በአገራችን ያለው የገንዘብ አቅርቦት ችግር ከፍተኛ ነው፡፡ በዘርፉ ከሚታዩ ዋና ዋና ችግሮች መካከል ለአነስተኛና መካከለኛ ተቋማት የብድር ምንጭ ያለመኖሩ የተለየ ችግር ነው፡፡ ከዚህ በተጨማሪ ሁሉንም ተበዳሪዎች የሚመለከቱ ችግሮች በዋናነት የሚከተሉት ናቸው፡፡ እነርሱም ለተበዳሪዎች የሚሰጥ ብድር ከሚጠየቀው ብድር በእጅጉ ያነሰ መሆኑ፣ በጣም አጭር የብድር መመለሻ ጊዜ፣ ለብድር መያዣ የሚጠየቁ ንብረቶች ዉሱንነት፣ የውጭ ምንዛሬ አቅርቦት ችግር፣ ግልጽነት የጎደለው የብድር አሰጣጥ፣ የተንዛዛ የብድር ማስፈቀድና አሰጣጥ፣ ብድር ለማግኘት የሚከፈል ቀጥተኛና ተዘዋዋሪ ወጪ ከፍተኛ መሆን፣ የአበዳሪዎች ስጋት ያለመቀበል፣ እና አበዳሪዎች ስለ ፕሮጀክቶች ባህሪ ያላቸው ያነሰ ግንዛቤ ናቸው፡፡

ይህ የገንዘብ አቅርቦት ችግር ደግሞ በተቋማት እንቅስቃሴና ምርታማነት ላይ ከፍተኛ የሆነ አሉታዊ ተፅዕኖ ያሳድራል፡፡ ከላይ የተመለከተው የEconometrics ጥናት እንደሚያሳየው የገንዘብ አቅርቦት ችግር ያለባቸው ተቋማት የገንዘብ አቅርቦት ችግር ከሌለባቸው ተቋማት ጋር ሲነፃፀሩ በሽያጭ፣ በሥራ ፈጠራ እና በሠራተኛ ምርታማነት በቅደም ተከተል በ15 በመቶ፤ በ5 በመቶ እና በ11 በመቶ ያነሰ ውጤታማነት ያሳያሉ፡፡ ይህም የግሉ ሴክተር የዕድገት ሞተር ሆኖ ባለፉት ዓመታት ያስገኘውን ፈጣን የኢኮኖሚ ዕድገት እንዲያስቀጥል በገንዘብ አቅርቦት ረገድ ያለውን ችግር በመፍታት የኢኮኖሚውን ተወዳዳሪነት ማሳደጉ ጊዜ የማይሰጠው ወሳኝ ጉዳይ መሆኑን ያመለክታል፡፡

4. የገንዘብ አቅርቦት ምንጮች እና አሠራራቸዉ
የገንዘብ አቅርቦት ምንጮች ከላይ እንደተመለከተዉ በሶስት ሊከፈሉ የሚችሉ ሲሆን እነዚህም ከባንክ እና መሰል ተቋማት የሚገኝ ብድር፣ ከህዝብ የሚሰበሰብ ብድር እና ከባለቤት ኪስ የሚዋጣ ብለን ልንወስዳቸዉ እንችላለን፡፡ እነዚህ በሙሉ መደበኛ የገንዘብ አቅርቦት ምንጮች ሲሆኑ ከእነዚህ ዉጭ እንደ ዕቁብ ያሉ ኢ-መደበኛ የገንዘብ አቅርቦት ምንጮች እንዳሉ ሊታወቅ ይገባል፡፡
4.1 . ከባንክና  ከሌሎች ተቋማት የሚገኝ  ብድር (bank loan- debt finance)
በኢትዮጵያ ዉስጥ ብዙ ባንኮች ቢኖሩም ዋነኛ የብድር ምንጭ ናቸዉ ለማለት አይቻልም፡፡ አብዛኛዉ “የኢትዮጵያ ንግድ ተቋማት ለምስረታም ሆነ ለዕድገታቸዉ ፋይናንስ የሚያገኙት ከባንኮች ዉጭ በሚገኙ የቤተሰብም የማህበረሰብ ተቋማት ነዉ ማለት ይቻላል፡፡ ይህ የፋይናንስ አቅም ዉሱን እንደመሆኑ ብዙዎቹን የግል ድርጅቶች አቀጭጮ ይተዋቸዋል፡፡”
 
ባንኮች ማጠራቀም ከሚፈልግ የሕበረተሰብ ክፍል ገንዘብን በመሰብሰብና መበደር ለሚፈልግ የሕብረተሰብ ክፍል በማድረስ የማይተካ የአገናኝነት አገልግሎት (intermediary service) ይሰጣሉ፡፡ እዚህ ላይ ባንኮች ባይኖሩ ኖሮ እያንዳንዱ ተበዳሪ እየዞረ ገንዘብ ከሚቆጥበዉ ሰዉ እንዲበደር ይገደድ ነበር ማለት ነው፡፡ ባንኮች በዚህ አገልግሎታቸዉ ገንዘብ ስራ እንዳይፈታ በማድረግ ለኢንቨስትመንት መስፋፋት ከሚያደርጉት አስተዋጾ በተጨማሪ ገንዘባቸዉን ለኢንቨስትመንት የማዋል ፍላጎት ከሌላቸዉ ሰዎች እጅ በመሰብሰብ ለዋጋ ግሽበት መቀነስ የበኩላቸዉን እገዛ ያርጋሉ፡፡ በዚህም ለኢኮኖሚ መረጋጋትና ዕድገት የሚያበረክቱት አስተዋጾ የማይተካ ነዉ፡፡
በኢትዮጵያ ዉስጥ የብድር አገልግሎት የሚሰጡ 20 ባንኮች ያሉ ሲሆን ከእነዚህ ዉስጥ 17 የግል ባንኮች፣ 3 ደግሞ የመንግስት ባንኮች ናቸዉ፡፡ ከሶስቱ የመንግስት ባንኮች ዉስጥ አንዱ ለልማት ፕሮጀክቶች ብቻ የሚያበድር የልማት ባንክ ሲሆን ሌሎቹ ግን የንግድ ባንክ ናቸዉ፡፡ የማይክሮ ፋይናንስ ተቋማትን ያየን እንደሆነ በአሁኑ ሰዓት በኢትዮጵያ ዉስጥ ከ30 በላይ ሲኖሩ ወደ ሶስት ሚሊዮን የሚጠጋ ደንበኛ እንዳላቸዉ ይገመታል፡፡
 ከእነዚህ በተጨማሪ በኢትዮጵያ ዉስጥ 17 የመድን ኩባንያዎች ያሉ ሲሆን ከእነዚህ ዉስጥ አንዱ በመንግስት የተያዘ ነዉ፡፡ ባንኮችና ማይክሮ ፋይናንስ ተቋማት ቀጥተኛ ብድር የሚሰጡ ሲሆን ኢንሹራንሶች ግን ለኢንቨስተሩ ገንዘብ የሚያቀርቡት በተዘዋዋሪ መንገድ ነዉ፡፡ ይህም ከመድን ገቢዎች በአረቦን መልክ የሰበሰቡትን ገንዘብ ባንክ በማስቀመጥ፣ የብድር ሰነድ በመግዛት፣ ለኩባንያዎች በማበደር፣ ለብድር ዋስትና በመስጠት እና አልፎ አልፎም በኩባያዎች ዉስጥ አክሲዮን በመግዛት ሊሆን ይችላል፡፡
ከላይ የተጠቀሱ ተቋማትን የገንዘብ አቅርቦት አገልግሎት የሚገዙ አያሌ ሕችና ደንቦች እንዲሁም መመሪያዎች ያሉ ሲሆን እነዚህን እንደአስፈላጊነታቸዉ በሚቀጥሉት ክፍሎች ውስጥ እናነሳቸዋለን፡፡   
4.2 . ከህዝብ የሚሰበሰብ ብድር (bond-debt finance)
ብድር ከባንክ ብቻ ሳይሆን ከህብረተሰብም ይሰበሰባል፡፡ይህም የብድር ሰነድ (I.O.U.) ወይም ‹‹ እኔ ያንተ ገንዘብ አለብኝ›› የሚል ሰነድ በመሸጥ ከሕዝብ በብድር ገንዘብ መሰብሰብ ይቻላል፡፡ ይህ በንግድ ሕጋችን ዉስጥ የተደነገገ ሲሆን አሰራሩም በአብዛኛዉ አክሲዮን በመሸጥ ካፒታል የሚሰበሰብበትን መንገድ ይከተላል፡፡ ልዩነታቸዉ አክሲዮን የሚገዛ ሰዉ በሸጠለት ኩባንያ ዉስጥ አባል ሲሆን የብድር ሰነድ/ቦንድ የሚገዛ ሰዉ ግን አበዳሪ ነዉ የሚሆን፡፡
በኢትዮጵያ ዉስጥ ለረጅም ጊዜ መንግስት የግምጃ ቤት ሰነድ በመሸጥ ብድር እንደሚሰበስብ ይታወቃል፡፡ አሁን ደግሞ ቦንድ በመሸጥ ለታላቁ የሕዳሴ ግድብ ካፒታል በመሰብሰብ ላይ ይገኛል፡፡ እዚህ ላይ በቦንድና በግምጃ ቤት ሰነድ መካከል ያለዉ ልዩነት በዋናነት የጊዜ ጉዳይ ነዉ፡፡ የግምጃ ቤት ሰነድ የአጭር ጊዜ ብድር ሲሆን ያም ቢበዛ በአንድ ዓመት ዉሥጥ የሚመለስ ነዉ፡፡ ሲመለስም ዋናዉ ላይ ወለድ ተጨምሮበት ሲሆን ወለዱ የሚወሰነዉ በጨረታ ነዉ፡፡ ቦንድ በመሸጥ የሚሰበሰብ ብድር ግን ቢያንስ ለአምስት ዓመታት የሚዘልቅ ነዉ፡፡ ካላይ የተመለከትነዉ እንደተጠበቀ ሆኖ በኢትዮጵያ ዉስጥ ኩባንያዎች / የኩባንያ መስራች አባላት ከህዝቡ ሰነድ በመስጠት የሚበደሩበት አሰራር የለም፡፡ ሰነድ በመሸጥ ከህዝብ የሚሰበሰብ ብድርን አሰራር ለመምራት የሚያሰችል በቂ የሕግ ድንጋጌዎች በንግድ ሕጉ ዉስጥ የሚገኙ ሲሆን አሰራሩ እስከ አሁን ያለመለመዱ ሕጉ ካለመተግበሩ የተነሳ ነዉ ለማለት ይቻላል፡፡ የዚህን ምክንያት ለይቶ መፍትሄ መስጠት ያስፈልጋል፡፡ 
4.3  ከባለቤት ኪስ የሚዋጣ (equity finance)
ከባለቤት ኪስ የሚወጣ ካፒታል ስንል በእንግሊዝኛዉ (equity finance/capital) የምንለዉን የሚመለከት ነዉ፡፡ አክሲዮን ለህዝብ በመሸጥ ካፒታል ሲሰበሰብም አክሲዮን የሚገዙ ሰዎች በገዙበት ኩባንያ ዉስጥ የባለቤትነት ጥቅም ስለሚገዙ ከእነሱ የሚዋጣ ገንዘብ ከባለቤት ኪስ እንደመጣ ገንዘብ ይቆጠራል፡፡ ይህም አሰራር ባንክ እንደሚያደርገዉ ከተለያዩ ግለሰቦችና ተቋማት ስራ ፈት ገንዘብን የመሰብሰብና ከፍተኛ የኢንቨስትመንት አቅም መፍጠር የሚችል ነዉ፡፡ 
በአጠቃላይ አክሲዮን በመሸጥ ካፒታል መሰብሰብ አሁን አሁን እየተለመደ የመጣ ቢሆንም ሰነድ በመሸጥ ብድር እንደመሰብሰብ ሁሉ ትልልቆቹ ኩባንያዎች የሚጠቀሙበት አሰራር እንጂ ሁሉም እንደ አቅሙ ሊጠቀምበት የሚችለዉ አሰራር አይደለም፡፡

5. የገንዘብ አቅርቦት ለአኢኮኖሚ ዕድገት ያለዉ አስተዋጾ

ጥሩ የገንዘብ አቅርቦት ለኢኮኖሚ ዕድገት የሚያበረክተዉ አስተዋጽኦ ከፍተኛ እንደሆነ የታወቀ ነዉ፡፡ ይህም በመቋቋም ላይ ላሉት መነሻ ካፒታል፣ በስራ ላይ ላሉት ማስፋፊያ ካፒታል በመስጠት ንግድና ኢንዱስትሪ እንዲስፋፋ፣ የስራ ዕድል እንዲፈጠር ወዘተ ከፍተኛ ጥቅም ይሰጣል፡፡ በኢትዮጵያ ዉስጥ በገንዘብ እጥረት ምክንያት ከፍተኛ የስራ ዕድል መፍጠር የሚችሉ አነስተኛና መካከለኛ ደረጃ ላይ ያሉ ተቋማት ይህን አስተዋጾ በሚገባ እየተወጡ አይደለም፡፡
 የተስተካከለ የገንዘብ አቅርቦት ጥቅም ይህ ብቻም አይደለም፡፡ የተስተካከለ የገንዘብ አቅርቦት ሲኖር ገንዘብ የበለጠ ወደሚፈለግበትና ከፍተኛዉን ጥቅም ወደሚሰጥበት መስክ እንዲዛወር ይደረጋል፡፡ ይህም በየትኛዉም ቦታ ስራ ፈት ገንዘብ እንዳይኖርና ያለዉ ገንዘብ በሙሉ ከፍተኛ እሴት (optimum value) አንዲፈጥር ያደርጋል:: በዚህም ለኢኮኖሚ ዕድገትና ሚዛናዊነት ከፍተኛ አስተዋጾ ያደርጋል፡፡

እዚህ ላይ የገንዘብ ምንጭ አይነቶች ከተቋማት ደረጃና አቅም የሚዛመዱበት ሁኔታም አለ፡፡ ከዚህ አንጻር በተለይ የባንክ ብድር፣ የፋይናንስ ኪራይ (lease financing) እና የዱቤ ግዢ (hire-purchase) የመሳሰሉት በአነስተኛ ደራጃ ላሉት የንግድ ተቋማት አማራጭ የሌላቸዉ የገንዘብ ምንጮች ናቸዉ፡፡ አነስተኛና መካከለኛ ደረጃ ላይ ያሉ ተቋማት አክሲዮን ወይም የብድር ሰነድ ሽጠዉ ከሕዝብ ካፒታል ሊሰበስቡ ስለማይችሉ የካፒታል ፍላጎታቸዉን ሊያሟሉ የሚችሉት ከላይ በተገለጹት የብድር መንገዶች ነዉ፡፡ ስለሆነም የብድር አቅርቦት መስፋፋት የግንዘብ አቅርቦትን ዝቅተኛ ደራጃ ላይ ያለዉን ነጋዴ እንዳያገል ያደርጋል፡፡  

6. ከባንኮችና ከሌሎች የገንዘብ ተቋማት የገንዘብ አቅርቦት ጋር ተያይዘዉ የሚነሱ ችግሮች
በኢትዮጵያ ዉስጥ ባንኮች፣ የማይክሮ ፋይናንስ እንዲሁም የመድን ኩባንያዎች የገንዘብ አቅርቦት በተለያዩ ችግሮች የተተበተበ ነዉ፡፡ እነዚህ ተቋማት በሁሉም ደረጃ ላሉ ገንዘብ ፈላጊዎች ማለትም ለአነስተኛ ተበዳሪም ሆነ በከፍተኛ ደረጃ ላይ ላለ ተበዳሪ ገንዘብ የማቅረብ አቅም ያላቸው በመሆኑ ለኢኮኖሚ ዕድገት ከፍተኛ ሚና መጫወት የሚችሉ ናቸዉ፡፡ ቢሆንም 1ኛ. በሕግ ማዕቀፍ ችግር ምክንያት እና 2ኛ. በፖሊሲዎች፣ አሰራሮች እና የሕግ አተገባበር ችግሮች የተነሳ እነዚህ ተቋማት የሚጠበቅባቸዉን ገንዘብ የማቅረብ አግልግሎት በአግባቡ እንዳይወጡ ሆነዋል፡፡
      በመሆኑም የባንኮች ቁጥርና የቅርንጫፎች ስርጭት እያደገ የመጣ ቢሆንም የአገሪቱን ኢኮኖሚ አቅም የሚመጥን የቁጠባና የብድር አገልግሎት መስጠት አልተቻለም፡፡ በተለያዩ ምክንያቶች በባንኮች ያለዉ ተቀማጭ እየተመናመነ የመጣ ከመሆኑም በላይ በአንዳንድ መመሪያዎችና ፖሊሲዎች ምክንያት የባንኮች የማበደር አቅም እየተዳከመ መሄዱ ይታያል፡፡ በዚህም ምክንያት በ1998 ዓ.ም.ከአጠቃላይ አገራዊ ምርት 24% ይደርስ የነበረዉ ለግል ሴክተር ይሰጥ የነበረ ብድር በተከታታይ እየቀነሰ ሄዶ በ2003 ዓ.ም. ወደ 13% ዝቅ ብሏል፡፡ በኢትዮጵያ ዉስጥ የቁጠባ መጠን የአጠቃላይ አገራዊ ምርት 24% ሲሆን የብድር መጠን ደግሞ 13% ነዉ፡፡ ይህ ከጎረቤት አገሮች ከኬንያ ቁጠባ 60% ብድር 45%፣ እንዲሁም ከታንዛኒያ ቁጠባ 33% እና ብድር 21% ጋር ሲነጻጸር እጅግ አነስተኛ ነዉ፡፡
 
ባንኮች ከተለመዱት የብድርና የቁጠባ አገልግሎቶች ዉጭ ወቅታዊና ዘመናዊ የገንዘብ አቅርቦት አገልግሎቶችን ስለማይሰጡ ዉሱንነት ይታይባቸዋል፡፡ ለምሳሌ ለግብርና ስራ እንዲሁም ለቤት ሰሪዎች ብድር ሲሰጥ አይታይም፡፡ የሊዝ ፋይናንስ እና የሞባይል ባንክ አገልግሎቶች በብዙ የአፍሪካ አገሮች ቢለመዱም አሁንም በኢትዮጵያ በሰፊው በአገልግት ላይ አልዋሉም፡፡ በሌላ በኩል ባንኮች (በተለይ ግዙፉ የኢትዮጵያ ንግድ ባንክ) ብድር የሚሰጡት በአብዘኛዉ ለመንግስት የልማት ድርጅቶች እና ለትልልቅ የግል ድርጅቶች ሲሆን ለመካከለኛና አነስተኛ እንዲሁም ጥቃቅን ተቋማት ያለዉ የብድር አቅርቦት አጅግ ዝቅተኛ ነው፡፡ የሚከፈለዉ የብድር ወለድ ተመጣጣኝነት ጥሩ ቢሆንም ለብድር አገልግሎት የሚከፈል ክፊያ እንዲሁም የቴምብር ቀረጥ ስታሰብ ብድር ለማግኘት የሚከፈለዉ ክፍያ ከፍተኛ መሆኑን ያሳያል፡፡ የቴምብር ቀረጥና የብድር አገልግለት ክፊያ አተመማመንና አከፋፈል በተለይ ከአዲስ አበባ ዉጭ ወጥ ያለመሆኑ ሌላ ችግር ነዉ፡፡ በሌላ በኩል  ብድር ሲሰጥ የሚጠየቀዉ መያዣ ከሚሰጠዉ ብድር በአማካይ ከሁለት እጥፍ የሚበልጥ በመሆኑ ይህን ማቅረብ ያልቻለ ብድር አያገኝም፡፡

ወደ ማይክሮፋይናንስ እና ኢንሹራንሶች ስንመጣ እነዚህም የየራሳቸዉ ችግር ያለባቸዉ ሆነዉ እናገኛቸዋለን፡፡ በንጽጽር የታየ እንደሆነ ኢትዮጵያ ለማይክሮ ፋይናንስ ዕድገትና ስርጭት ተገቢ ስርዓት በማበጀት ከአፍሪካ የመጀመሪያዋ አገር ስትሆን የማይክሮ ፋይናንስ ተቋማትም የተሻለ ስርጭትና የደንበኛ ብዛት ያላቸዉ ናቸዉ፡፡ ቢሆንም ተቋማቱ የሚሰጡት ብድር ከሚሰበስቡት ተቀማጭ ስሚበልጥ በዕርዳታ ገንዘብ ላይ ጥገኛ ሆነዋል፡፡ ከዚህም አልፎ አስገዳጅ የማጠራቀም ግዴታ አባላት ላይ የሚጥሉ ሲሆን የባለአክሲዮኖች መዋጮም ከዋና ዋና የብድር ገንዘብ ምንጮች የሚጠቀሱ ናቸዉ፡፡ በዚህም ምክንያት የማይክሮ ፋይናንስ ተቋማት አትራፊነታቸዉ ዝቅተኛ ደረጃ ላይ የሚገኝ ነዉ፡፡ በሌላ በኩል በአጠቃላይ 30 የማይክሮ ፋይናንስ ተቋማት ያሉ ቢሆንም ወደ 90% ያህሉን የዘርፉን ሀብት እና 83% ገበያ የሚይዙት አምስቱ በክልል መንግስታት የተቋቋሙት ናቸዉ፡፡ እነዚህ ከመንግስታቸዉ የሚያገኙት ከፍተኛ እገዛ በማይክሮ ፋይናንስ ዘርፉ ዉስጥ ፍትሀዊ ዉድድር አንዳይኖር አድርጓል፡፡
ወደ ኢንሹራንሶች የመጣን እንደሆነ ዘርፉ በጣም አነስተኛ የመድን ገበያ ላይ የተመሰረተ ሲሆን የሚሰጠዉም የአገልግሎት አይነቶች በጣም ዉሱን ናቸዉ፡፡ ለምሳሌ ከጠቅላላ የመድን ስራ የሚሰበሰበዉ የአረቦን ገቢ የጠቅላላ አገራዊ ምርት 0.6% ሲሆን ከኬንያ 3.2% እና ከደቡብ አፍሪካ 12.9% ጋር ሲነጻጸር እዚህ ግባ የሚባል አይደለም፡፡ የሕይወት መድን አግልግሎትን ከተመለከትን በኢትዮጵያ ዉስጥ እንደሌለ የሚቆጠር ነዉ፡፡ የብድር ኢንሹራንስ (credit insurance) ያለበት ደረጃም እንዲሁ ዝቅተኛ በመሆኑ የገንዘብ አቅርቦትን ለማሳለጥ የሚጠበቀዉን ጥቅም እየሰጠ አይደለም፡፡
6.1 የአሰራር እና የሕግ አተገባበር ችግሮች 
በ2013 የተካሄደዉ የዓለም ባንክ የንግድ ደርጅቶች ዳሰሳ በኢትዮጵያ ዉስጥ 644 ድርጅቶችን የሸፈነ ሲሆን በግኝቱም ለኢትዮጵያ የግል ሴክተር ዕድገት የገንዘብ አቅርቦት ትልቁ ፈተና መሆኑን አሳይቷል፡፡ ጥናቱ እንደሚያሳየዉ የገንዘብ ፈላጊ ድርጅት መጠን እያነሰ ሲሄድ የችግሩ ጥልቀት እየጨመረ ይሄዳል፡፡ ለምሳሌ የገንዘብ አቅርቦትን እንደ ዋነኛ ችግር የሚቆጥሩ ድርጅቶች በአነስተኛ ተቋማት እስከ 40 በመቶ ሲደርስ በትላልቆቹ ኩባንያዎች ደግሞ ከ3 በመቶ አይበልጡም፡፡
ይህ ማለት ትልልቆቹ ተቋማት የገንዘብ አቅርቦት ችግር አይገጥማቸዉም ለማለት ሳይሆን የችግሩ አንገብጋቢነት ለትንንሾቹ ይጨምራል ለማለት ነዉ፡፡ የንግድ ተቋማቱ የሚገጥማቸዉ የገንዘብ አቅርቦት ችግሮችን በዝርዝር ለይተን ያየን እንደሆነ አንደ ችግሮቹ አሳሳቢነት የሚከተለዉን ቅደም ተከተል እናገኛለን፡፡ አብዛኛው ነጋዴ የገንዘብ/ብድር አቅርቦት ላይ የሚገጥመዉ ችግር የሚጠየቀው ብድር እና የሚሰጥ ብድር መካከል ያለ ልዩነት ስፋት ነዉ፡፡ ነጋዴዎች ከሚጠይቁት ብድር ዉስጥ የሚፈቀድላቸዉ እጅግ አነስተኛ (ከ10% አስከ 50%) በመሆኑ ብድሩን ካገኙ በኋላ ወደ ስራ አንዳይገቡና ዕዳቸዉን እንዳይከፍሉ አቅም ያሳጣቸዋል፡፡ ሌሎች ዋና ዋና የብድር አሰጣጥ ላይ ያሉ ችግሮች ለብድር የሚጠየቅ መያዣ ከሚሰጠዉ ብድር ጋር ያለመመጣጠን፣ ለብድር መያዣ ዉል ምዝገባ አገልግሎት የሚጠየቁ ወጪዎች መብዛት፣ የብድር መክፈያ ጊዜ አጭርነት፣ እና የዉጭ ምንዛሬ እጥረት ናቸዉ፡፡ 
ለብድር የሚጠየቅ መያዣን በተመለከተ ለመያዣነት መዋል የሚችሉ የንብረት አይነቶች በጣም ዉሱን መሆናቸዉ (ከቤትና ተሸከርካሪ ዉጭ ሌሎች ንብረቶች ተቀባይነት የላቸዉም!) እና  እነዚህ ንብረቶች ሲገኙም የሚሰጠዉ ብድር ከንብረቱ ዋጋ ጋር ሲነጻጸር የንብረቱን ዋጋ በአማካይ ከግማሽ በታች በመሆኑ ብድር ለማግኘት የሚቀርበዉን መያዣ ከአቅም በላይ እንዲሆን አድርጎታል፡፡ መያዣን በተመለከተ ግልጽ መመሪያ ባለመኖሩ ባንኮች የተበዳሪዎችን ንብረት እጅግ አሳንሰዉ የሚገምቱ ሲሆን ይህም ጥሩ ንብረት የሌለዉ ሰዉ የቱንም ያህል ጥሩና አዋጭ የቢዝነስ ሀሳብ ቢኖረዉ ብድር ማግኘት እንዳይችል ያደርገዋል፡፡ ይህ አሰራር ፈጠራንና ኢንተርፕሬነርሺፕን በእጅጉ የሚጎዳ ነዉ፡፡
የብድር መያዣ ሲመዘገብ ለብድሩ ከሚከፈል ወለድ በተጨማሪ የብድሩ ‹‹ሰነድ ዋጋ›› 1% የቴምብር ቀረጥ እንዲሁም በአብዛኛዉ እስከ 0.5% የሚደርስ የአገልግሎት ክፍያ ይጠየቃል፡፡ እዚህ ላይ 1% የቴምብር ቀረጥ  በሕግ የተቋቋመ ሲሆን የአገልግሎት ክፍያዉ አተማመን ግን የሕግ መሠረት ከማጣቱም በላይ ወጥነት የሌለዉ ነዉ፡፡ ችግሩን የበለጠ ዉስብስብ የሚያደርገዉ የቴምብር ቀረጡም ሆነ የአገልግሎት ክፍያዉ መሠረት የሚያደርጉት ‹‹የሰነድ ዋጋ›› አንዳንዴ የብድሩ መጠን ሌላ ጊዜ ድግሞ ለብድር በመያዣነት የተሰጠዉ ንብረት ዋጋ ተደርጎ ስለሚወሰድ በተለይ በክልሎች ዉስጥ የብድር አሰጣጡ ወጥነት እንዳይኖረዉ አድርጓል፡፡
 ይህ አሰራር ቀድሞዉንም ለብድር መያዣ የሚጠየቀዉ ንብረት ዋጋ ከብድሩ በብዙ እጥፍ የሚጨምር ስለሆነ ተበዳሪዎችን ለተደራራቢ ያልተገባ ወጪ የሚዳርግ ነዉ፡፡ አዚህ ላይ መታየት ያለበት ነገር የአገልግሎት ክፍያ ተብሎ የሚከፈል ገንዘብ በመቶኛ መቀመጡ ተበዳሪዉን ለተጋነነ ወጪ የሚዳርግ መሆኑ ነዉ፡፡ በዚህም ምክንያት ለአገልግሎት ክፍያ ከአስር እና ሃያ ሺ ጀምሮ አስከ ስድስት መቶ ሺ ብር የተከፈለበት ሁኔታ እንዳለ ጥናቶች ያሳያሉ፡፡
 
የአገልግሎት ክፍያ መንግስት ለሚሰጠዉ የተለየ አገልግሎት ለምሳሌ ለጽዳት፤ ለፈቃድ፣ ለምዝገባ ወዘተ የሚያስከፍለዉ እና መሰረቱም መንግስት አገልግሎቱን ለመስጠት የሚያወጣዉ ወጪ ሲሆን አገልግሎቱ ለተቀባዩ ያለዉ ዋጋ፤ ማህበራዊና ኢኮኖሚያዊ ግቦች ከግምት ሊገቡ ቢችሉም በዋነኛነት ግን ክፍያዉ የሚፈጸመዉ መንግስት አገልግሎቱን ለመስጠት የሚያወጣዉን ቀጥተኛም ሆነ ተዘዋዋሪ ወጪ ለመተካት ነዉ፡፡ በመሆኑም የአገልግሎት ክፍያ እንደ ግብር ከተገልጋዩ ገቢ ወይም ከግብይቱ መጠን ጋር ግንኙነት የለዉም፡፡ የአንድ ሚሊዮን ብር ብድር መያዣ ለመመዝገብና የአንድ መቶ ሺህ ብር መያዣ ለመመዝገብ መንግስት የሚሰጠዉ አገልግሎት ክፍያ ምንም ልዩነት የለዉም፡፡ አንድ መንግስታዊ አካል የአገልግሎት ክፍያ የሚያስከፍለዉ አገልግሎቱን ለመስጠት የሚያወጣዉን አስተዳደራዊ ወጭ ለመሸፈን እንጂ ለማትረፍ መሆን የለበትም፡፡ 
ወደ ብድር መክፈያ ጊዜ እጥረት ስንመጣ የብድር መክፈያ ጊዜዉ በአብዛኛዉ አንድ ዓመት ወይም ቢበዛ ሁለት ዓመት ሲሆን በዚህ አጭር ጊዜ ወደ ስራ ገብቶ እና አትርፎ ብድርን መመለስ ምን ያህል ከባድ እንደሆነ ለመረዳት አያዳግትም፡፡ የንግድ ፈቃድና ምዝገባ ለማድረግ፣ መሬት ለማግኘት እና የግንባታ ፈቃድ ለመዉሰድ፣ ኤል ሲ ለመክፈትና ዕቃ ከዉጭ ለማምጣት ወዘተ ብቻ አስከ ሁለት ዓመት ሊወስድ የሚችል ሲሆን ነጋዴዉ ወደ ስራ ሳይገባ የብድር መክፈያ ጊዜው የሚያልቅበት ሁኔታ እየተለመደ መጥቷል፡፡ 
ሌላው ከብድር አሰጣጥ ጋር የተያያዘ ችግር የውጭ ምንዛሪ ጉዳይ ነው፡፡ የዉጭ ምንዛሬ እጥረት በራሱ ትልቅ ችግር ቢሆንም በባንኮች ያለዉ ክምችት ለአመልካቾች የሚደለደልበት መንገድ አድሎአዊ እና ሙስና የሰፈነበት ነዉ፡፡ በዚህም ነባር ደንበኞች፣ ትልልቅ ነጋዴዎች እና የመንግስት ድርጅቶች ቅድሚያ የሚያገኙ ሲሆን አነስተኛ አቅም ያላቸዉና ጀማሪ የንግድ ተቋማት የዉጭ ምንዛሬ ለማግኘት እጅግ ሲያዳግታቸዉ ይታያል፡፡ በዚህ በኩል ባንኮች/መንግስት ግልጽ የዉጭ ምንዛሬ አሰጣጥ መመሪያ ቢያወጣ ችግሩን ሊፈታ ይችላል፡፡
እነዚህ ከላይ የተጠቀሱ ችግሮች ላይ ግልጽነት የጎደለዉና ሙስና የሰፈነበት የብድር አሰጣጥ፣ ረጅምና የተንዛዛ የብድር አሰጣጥ ስርዓት፣ ብድር ለማግኘት የሚከፈለዉ ቀጥተኛና ተዘዋዋሪ ወጪ ትልቅነት፣ እና አበዳሪዎች ስለ ፕሮጀክቶች የገንዘብ ፍላጎት ያላቸዉ ዝቅተኛ መረዳት ሲጨመሩ በኢትዮጵያ ዉስጥ የገንዘብ/የብድር አቅርቦት ችግር ጊዜ ሊሰጠዉ የማይገባና አንገብጋቢ ጉዳይ እንደሆነ ያሳያሉ፡፡ በመሆኑም መንግሰትና የግሉ ሴክተር ተቀራርበዉ እነዚህን ችግሮች በፍጥነት ካልፈቱ የግሉ ሴክተር ቀጣይነት ላይ ክፍተኛ አደጋ እንደሚፈጥር መገመት አያዳግትም፡፡ 

6.2 የፖሊሲ፣ በሕጎች፣ በደንቦች፣በመመሪያዎች ይዘት ምክንያት የሚፈጠሩ ችግሮች
ከላይ የተለያዩ ችግሮችን የተመለከትን ሲሆን በዚህኛው ክፍል ደግሞ ከላይ የተመለከትናቸዉ ችግሮችን ምንጮች እንዳስሳለን፡፡ እዚህ ላይ በተለያዩ ደረጃዎች ያለውን የገንዘብ አቅርቦት ችግሮች ለያይተን የምንመለከት ሲሆን እነዚህም በዋናነት ከዉጭ ምንዛሬ አቅርቦትና ክፍያ አፈጻጸም ጋር በተያያዘ፣ የባንኮች ብድር የመስጠት አቅም ጋር በተያያዘ፣ ከፍትሀዊ ዉድድር ጋር የተያያዙ፣ ከኢንሹራንስ እና ከአነስተኛ ብድርና ቁጠባ ጋር የተያያዙ፣ አንዳንድ ዘመናዊ የገንዘብ ዝዉወርና የብድር አግልሎቶች አጠቃቀም ችግሮች እና ሌሎች ተያያዥ ነጥቦች ናቸው፡፡
ከዉጭ ምንዛሪ አሰራር ጋር በተያያዘ መንግስት የዉጭ ምንዛሪን አቅርቦትና ግብይት በከፍተኛ ደረጃ ከመቆጣጠር አልፎ የገንዘብ ፖሊሲዉ ማስፈጸሚያ አድርጎ የሚጠቀም ሲሆን ይህም በፍላጎትና አቅርቦት ላይ የተመረኮዘ ነጻ የዉጭ ምንዛሪ ገበያ እንዳይኖር አድርጓል፡፡ ከዚህም የተነሳ በባንኮች ያለዉ የዉጭ ምንዛሪ አቅርቦት በጣም አናሳ ሲሆን የንግዱን ማህበረሰብ ፍላጎት የማያሟላ ነዉ፡፡ ከዚህ አንጻር ካሉት ዋና ዋና የፖሊሲ ችግሮች ዉስጥ አስመጪዎች ኤል ሲ ከመክፈታቸዉ በፊት የተዋዋሉትን ዉል ዋጋ 100% እንዲከፍሉ የሚያስገድድ አሰራር የመስሪያ ካፒታላቸዉን ለረጅም ጊዜ በማሰር አስመጪዎችን ለከፍተኛ ችግር የዳረገ ነው፡፡ ኤል ሲ ለመክፈትና ሌሎች አስተዳደራዊ ስራዎችን ለማከናወን የሚወስደዉን ረጅም ጊዜ ከግምት ስናስገባ ይህ አሰራር አስመጪዎች ለስራ ማስኬጃ የሚጠቀሙበትን ገንዘብ በማሳጠት እግር ከወርች የሚይዝ ነዉ፡፡ ይህም ኤል ሲዉ እስኪፈቀድላቸዉ ድረስ ድረስ የዉሉን ገንዘብ ባያስይዙ አሊያም ቢያንስ ከፊሉን ብቻ አስይዘዉ ኤል ሲዉ ሲፈቀድ ቀሪዉን የሚከፍሉበት አሰራር ቢኖር ችግሩን ሊያቃልል ይችላል፡፡

ሌላዉ ከዉጭ ምንዛሪ አቅርቦት ችግር ጋር የተያያዘ ጉዳይ ከዉጭ ዕቃ ለማስመጣት የሚከፈል ቀብድ ከ5000 ዶላይ እንዳይበልጥ የሚገድብ የብሄራዊ ባንክ እኤአ በ1998 ያወጣዉ መመሪያ ነዉ፡፡ ይህ መመሪያ ከወጣ ሁለት አስርት ዓመታት ሊሆነዉ ጥቂት ቢቀረዉም እስከ አሁን ያልተሻሻለ ሲሆን የቀብድ ጣሪያዉ እጅግ አነስተኛ መሆኑ በአነስተኛና መካከለኛ ደረጃ ላሉ ተቋማት ዕቃዎችን እንኳ ለማስመጣት አዳጋች ሆኗል፡፡ ሌላዉ በተለይ ከአነስተኛ መካከለኛ ደረጃ ተቋማት የዉጭ ምንዛሪ ችግር ምንጭ የሆነዉ የማይክሮ ፋይናንስ ተቋማት የዉጭ ምንዛሪ እንዲሁም የዓለም አቀፍ ክፍያ አገልግሎት እንደይሰጡ የሚገድብ መመሪያ ነዉ፡፡ በዚህ መመሪያ ምክንያት አብዛኛዉን ጊዜ የብድር አገልግሎት ለማግኘት በማይክሮፋይናንሶች ላይ ጥገኛ የሆኑት አነስተኛና መካከለኛ ደረጃ ላይ ያሉ ተቋማት የዉጭ ምንዛሪ እንዳያገኙ ሆኗል፡፡
     ከዉጭ ምንዛሪ አቅርቦት በመቀጠል በኢትዮፕያ ዉስጥ ያለዉ የገንዘብ አቅርቦት ችግር የባንኮች ብድር የመስጠት አቅም ከጊዜ ወደ ጊዜ እየቀነሰ መሄዱ ነዉ፡፡ የባንኮች የማበደር አቅም እየቀነሰ መሄድ መንግስት ለያዘዉ የግሉን ዘርፍ ሚና ማሳደግ እና ለአድገትና ትራንስፎርሜሽን እቅድ መሳካት የግሉ ሴክትር ሊወጣዉ በሚገባዉ አጋርነት ላይ ከፍተኛ እንቅፋት የሚፈጥር ነዉ፡፡ ለባንኮች የማበደር አቅም እየተዳከመ መምጣት ዋናዉን አስተዋጽኦ የሚያደርጉ የተወሰኑ ፖሊሲዎችና ሕጎች ሲሆኑ ምንም እንኳን አብዛኞቹ ባንኮችን የተመለከቱ ሕጎችና ደንቦች የባንክ ሴከተሩን የጠቀሙ ቢሆኑም የሚከተሉት ግን ባኮችን ለከፍተኛ ችግር እያጋለጡ ያሉ ናቸዉ፡፡ 

     እነዚህም 1ኛ. የባንኮችን ብድር አገልግሎት ስብጥር (loan prtifolio) የሚደነግግ መመሪያ (በተለይ ባንኮች ከሚሰጧቸዉ ብድሮች ስብጥር ዝቅተኛዉ የአጭር ጊዜ ብድር መጠን 40% እንዲሆን የሚያስገድድ መመሪያ)፤ እና 2ኛ. ባንኮች ለሚያበድሩት ለእያንድንዱ ብድር 27% ቦንድ እንዲገዙ የሚያስገድደዉ መመሪያ ናቸው፡፡ 
በንኮች የሚሰጧቸዉ ብድሮች ስብጥርን ስናይ ዝቅተኛዉ የአጭር ጊዜ ብድር መጠን 40% መሆን እንዳለበት የሚያስገድደዉ መመሪያ የአጭር ጊዜ ብድር ትርጓሜ ችግር ያለበት ከመሆኑ ጋር ተዳምሮ ትልቅ ችግርን እየፈጠረ ይገኛል፡፡ በመመሪያዉ መሠረት የአጭር ጊዜ ብድር ማለት በአንድ ዓመት ጊዜ የሚከፈል ማለት ሲሆን ይህ የአገሪቱን ሁኔታ ያለገናዘበ በጣም አጭር ጊዜ በመሆኑ  ባንኮችንና ተበዳሪዎችን ለከፍተኛ ችግር እየደረገ ይገኛል፡፡ በባንኮቹ በኩል ብድሩ በአንድ አመት ዉስጥ ካተከፈለ የተበላሸ ብድር ተደርጎ ሪፖርት መደረግ ያለበት መሆኑ ብዙ የአጭር ጊዜ ብድር ተጠቃሚ በአንድ አመት ዉስጥ ስለማይከፍል ባንኮች ያገኙትን ትርፍ በመጠባበቂያነት እንዲይዙ ይገደዳሉ፡፡ በሌላ በኩል ተበዳሪዎችም በቢሮክራሲ ለምሳሌ የጉምሩክ ስነስረዓት ለመጨረስ ወዘተ ምክንያት  በአንድ አመት ዉስጥ እንኳ ሰርተዉ እትረፈዉ ብድሩን ሊመልሱ ስራዉን እንኳ ላይጀምሩ እንደሚችሉ የታወቀ ሲሆን ከባንኮች ጫና ለመዳን ሲሉ ለአራጣ አበዳሪዎች የሚዳረጉበት አጋጣሚዎች ጥቂት የሚባል አይደለም፡፡ አሊያም የሚኖራቸዉ አማራጭ ገንዘቡን ሳይሰሩበት በመመለስ ለወለድና ሌሎች ተጨማሪ ወጪዎች መደረግ ነዉ፡፡ 

     ከብድር ስብጥር ጋር የተያያዘ የባንኮችን የማበደር አቅም የሚገታዉ ሌላ  መመሪያ ባንኮች ለኤክስፖርት ቅድመ-ዕቃ መላክ ብድር (pre-shipment export loans)፣ የሸቀጥ ብድር (merchandize loans) ወዘተ የሚሰጡት ብድር ከአጠቃላይ የብድር አገልግሎታቸዉ ከ10% እንዳይበልጥ የሚገድብ ነዉ፡፡ ይህ መመሪያ የዉጭ ንግድ ላይ የተሰማሩ አነስተኛ ተቋማት ከፍተኛ የስራ ማሰኬጃ ብድር እጥረት እንዲገጥማቸዉ የሚያደርግ ነዉ፡፡ ስለዚህ ጣሪያዉ ሙሉ በሙሉ ይነሳ እንኳ ባይባል ከፍ ማለት እንዳለበት ግን አያጠራጥርም፡፡
ባንኮች የሚያበድሩትን ገንዘብ 27% ቦንድ እንዲገዙ የሚያስገድደዉ መመሪያ የባንኮችን የማበደር አቅም በከፍተኛ ሁኔታ እያናጋ ያለ መመሪያ ነዉ፡፡ መመሪያው የባንኮችን ብቻ ሳይሆን የማይክሮ ፋይናንሶችንም የማበደር አቅም እየጎዳ እንደሆነ እየታየ ነው፡፡ በዚህ መመሪያ መሠረት ባንኮች ለሚሰጡት ለእያንዳንዱ ብድር 27% ቦንድ እንዲገዙ የሚገደዱ ሲሆን ቦንድ ሲገዙ የሚከፈላቸዉ የወለድ ምጣኔ 3% ብቻ በመሆኑ ሌሎች ቦንድ ሲገዙ የሚከፈላቸዉን 5.5 % አይከፈላቸዉም፡፡ ይህም ማለት ዝቅተኛዉ የተቀመጭ ወለድ 5% መሆኑ ሲታይ 5% ወለድ ከፍለዉ ከአስቀማጭ የሰበሰቡትን ገንዘብ 3% ወለድ እየተከፈላቸዉ ለመንግስት ያበድሩ ማለት በ2.5 % ኪሳራ ያበድሩ እንደማለት ነዉ፡፡

በመሆኑም ይህ የባንኮችን የማበደር አቅም ከጊዜ ወደ ጊዜ እያቀጨጨ የመጣን ደንብ ማሻሻል ካልተቻለ ዉሎ አድሮ የግል ባንኮች መዉደቃቸዉ የማይቀር ነዉ፡፡ ስለሆነም ይህን አስገዳጅ የ27 % ማንሳት አሊያም መቀነስ እና የወለድ ምጣኔዉን ከፍ ማድረግ ቀላልና ቀጥተኛ የመፍትሄ አቅጣጫዎች ቢሆኑም ሌላ ሶስተኛ አማራጭም ማቅረብ ይቻላል፡፡ ይህም መንግስት መመሪያውን ያወጣበትን ለልማት ቅድሚያ ለሚሰጣቸው ዘርፎች ገንዘብ የማቅረብ ፍላጎትን በሚያሳካ ሁኔታ የግል ባንኮች ለእነዚህ በመንግስት ቅድሚያ ለተሰጣቸው ዘርፎች የሚየበድሩት ገንዘብ ከ27% የቦንድ ጊዥ መመሪያ ነጻ እንዲሆን በማድረግ ነው፡፡ መመሪያው የወጣው የግል ባንኮች ለልማት ወሳኝ ለሆኑት የአምራች ዘርፍ አያበድሩም፤ ይልቁንም የሚያበድሩት በልማት ረገድ ስትራቴጅያዊ ጠቀሜታቸው እምብዛም ለሆኑ የአገልግሎት ዘርፎች ነው የሚል ሲሆን መመሪያውም የሚያልመው በግል ባንኮች ያለውን ገነዘብ ወደ ስትራቴጂያዊ ዘርፎች እንዲዛወር መሆኑን ልብ ይሏል፡፡  

ምንም እንኳን የግል ባንኮች ከመመሪያው በኋላ ትርፋማ ሆነው መቀጠላቸው እውነት ቢሆንም የሚታየው ትርፋማነት እየቀነሰ የመጣ እና ቀጣይነቱም አጠያያቂ ነው፡፡ ባንኮች ትርፋማ እየሆኑ ያሉት መመሪያው ሳይጎዳቸው ቀርቶ ሳይሆን ደንበኞቻቸው ላይ ወለድ እና የአገልግሎት ዋጋ በመጨመር ሲሆን ይህ ደግሞ የሚያዛልቅ አካሄድ አይደለም፡፡ ከላይ እንደተገለጸው ባንኮቹ ላለመክሰር ሲሉ ወለድና የአገልግሎት ክፍያ ሲጨምሩ እየተጎዳ ያለው ብድር ጠያቂው ሲሆን ይህም በገንዘብ አቅርቦት ላይ በከፍተኛ ሁኔታ አሉታዊ ተጽዕኖ እያሳደረ ይገኛል፡፡ ስለዚህ ዋናው ጉዳይ መሆን ያለበት የባንኮች ትርፋማ መሆን ያለመሆን ሳይሆን የተሳለጠ የገንዘብ አቅርቦትን መፍጠር ላይ ነው፡፡ 
እነዚህን የባንኮችን የማበድር አቅም እየገደሉ ያሉ የ27 % ቦንድ እና የአጭር ጊዜ ብድር መመሪያዎችን መሻር ወይም ማለዘብ ጊዜ የማይሰጠዉ ጉዳይ ነዉ፡፡ እነዚህ መመሪያዎች ቢሻሩ ወይም ቢለዝቡ ለግሉ ዘርፍ የሚሰጠዉን ብድር መጠንና ብዛት እነዲሁም የብድር መክፈያ ጊዜ በማራዘም በብድር አቅርቦት ረገድ ያለዉን ችግር በአያለዉ እንደሚቀርፍ አብዛኞቹ የኢንዱስትሪዉ ተሳታፊዎች የሚያምኑበት ነዉ፡፡

በመጨረሻም በኢንሹራንስና በማይክሮፋይናንስ ዘርፍ ያሉትን የፖሊሲና የሕግ ችግሮች እንዲሁም እነዚህ በገንዘብ አቅርቦት ላይ ያሳደሩተን አሉታዊ ጫና መመልከት ከገንዘብ አቅርቦት አንጻር ያሉትን ችግሮች ጥልቀት በአግባቡ ለመረዳት ያግዘናል፡፡ በመጀመሪያ የኢንሹራንስ ተቋማትን፣ ቀጥለን የማይክሮፋይናንስ ተቋማትን እንመለከታለን፡፡

የኢንሹራንስ ድርጅቶች በመሰረቱ ቀጥተኛ ብድር ባይሰጡም በተዘዋዋሪ መንገድ በኢኮኖሚ ዉስጥ የተስተካከለ የገንዘብ ዝዉዉር እንዲኖር በማስቻል ከፍተኛ አስተዋጾ ሊያበረክቱ ይችላሉ፡፡ ይህም ከመድን ገቢዎች በአረቦን መልክ የሰበሰቡትን ገንዘብ ባንክ በማስቀመጥ፣ የብድር ሰነድ በመግዛት፣ ለኩባንያዎች በማበደር፣ ለብድር ዋስትና በመስጠት እና አልፎ አልፎም በኩባያዎች ዉስጥ አክሲዮን በመግዛት ሊሆን ይችላል፡፡ ከመድን ድርጅቶች ጋር በተያያዘ መሻሻል ያለበት ዋና ችግር የተቋማቱን የኢንቨስትመንት አማራጮች የሚደነግገዉ መመሪያ ቁጥር SIB/25/2004  ነዉ፡፡ በዚሁ መመሪያ መሠረት የመድን ድርጅቶች የያዙትን ገንዘብ 65% (ለጠቅላላ የመድን ስራ ላይ ለተሰማሩት) 50% (በሕይወት መድን ስራ ላይ ለረሰማሩት) በቁጠባ ሂሳብ ማስቀመጥ ያለባቸው ሲሆን፤ ቀሪዉን እስከ 15% በኩባንያዎች አክሲዮን የመግዛት፣ 10% (በጠቅላላ መድን ስራ ላይ ለተሰማሩት) 25%(በሕይወት መድን ስራ ላይ ለተሰማሩት) በሪል አስቴት ልማት፣ 10% ድርጅቱ በመረጠዉ ዘርፍ ኢንቨስት ማድረግ እንደሚችሉ ይደነግጋል፡፡ ይህ ገዳቢ ደንጋጌ የመድን ተቋማት በእጃቸዉ ያለን ገንዘብ አትራፊ በሆኑ መስኮች ላይ ስራ ላይ አዉለዉ የተሻለ ትርፍ የሚያገኙበትን አማራጭ የሚያጣብብ ነዉ፡፡
ከማይክሮ ፋይናንስ ተቋማት አንጻር ያሉ ችግሮች በዋናነት ከላይ የተጠቀሰዉ የማይክሮ ፋይናንስ ተቋማት በዉጭ ምንዛሬ አቅርቦት እንዳይሳተፉ ከሚከለክለዉ መመሪያ በተጨማሪ የማይክሮ ፋይናንስ ተቋማት የካፒታላቸዉን 1% ለአንድ ተበዳሪ እንዳያበድሩ የሚከለክለዉም መመሪያ በዘርፉ ላለዉ የብድር አቅርቦት ችግርን የሚፈጥር ነዉ፡፡ በመሰረቱ ያሉት የማይክሮ ፋይናንስ ተቋማት አነስተኛ ካፒታል ያላቸዉ መሆኑ የዚያን 1% የሚበልጥ ብድር ለአንድ ደንበኛ እንዳይሰጡ መከልከል ትርጉም ያለዉ የብድር አገልግሎት እንዳይሰጡ የሚያደርግ ነዉ፡፡ በመሆኑም ይህ ጣራ ከፍ ማለት አለበት፡፡ 
ከዘመናዊ የባንክ አገልግሎቶች እና የብድር አሰጣጥ ጋር በተያያዘ የሞባይል ባንክ አገልግሎት እንዲሁም የፋይናንስ ሊዝ አገልግሎት መጀመር ትልቅ እርምጃ ቢሆንም አግልሎቶቹ የሚጠበቅባቸዉን ያህል እየተጠቀምንባቸዉ ነዉ ለማለት አይቻልም፡፡ የሞባይል ባንክ አገልግሎት የቴሌ ኔትዎርክ ጥራት ችግር እንዳለበት ሆኖ መዘዋወር የሚቻለዉ ከፍተኛ የነንዘብ መጠን 6000 ብር ላይ የተገደበ ሲሆን ይህ ለንግዱ ንግዱ ማህበረሰብ አነስተኛ መጠን ነዉ፡፡ ከሊዝ ፋይናንስ ጋር በተያያዘ የካፒታል ዕቃዎችን በረጅም ጊዜ በሚከፈል ኪራይ ባለቤትነትን ማስተላለፍ በተለይ በአነስተኛና መካከለኛ ደረጃ ላይ ላሉት ተቋማት ትልቅ ጥቅም የሚሰጥ ቢሆንም የብድሩ አከፋፈል በአግባቡ ካልተፈጸመ በፍ/ቤት መክሰስ፣ በፍጥነት ከራይ ከፍሎ ባለቤትነትን ማስተላለፍ ላይም ሕግ ባለመኖሩ የሚፈጠሩ ችግሮች አገልግሎቱ የሚጠበቅበትን አገልግሎት እንዳይሠጥ አድርጓል፡፡  

7. የካፒታል ገበያ ያለመኖር ችግር
ለነጋዴ የመጀመሪያዉ የካፒታል ምንጭ የካፒታል ገበያ ነዉ፡፡ ይህም ማለት በቅድሚያ በንግዱ የባለቤትነት መብት መያዝ የሚፈልጉ ሰዎች የሚያዋጡትን ገንዘብ የሚመለከት ሲሆን የብድር ሰነድ (ቦንድ) በመሸጥ የሚገኝንም ገንዘብ ይጨምራል፡፡ ነገር ግን የባንክ ብድር እንዲሁም የብድር ሰነድ (ቦንድ) በመሸጥ የሚገኝ ገንዘብ   ብቻዉን ለነጋዴዉ የካፒታል ምንጭ ሊሆን አይችልም፡፡ በተለምዶ ባንኮች ሲያበድሩ ጥቂትም ቢሆን ተበዳሪዉ ከኪሱ የተወሰነዉን በመቶኛ ማዋጣት አለበት፡፡ የብድር ሰነድ ሽያጭን የሚገዛዉ የንግድ ሕግም አንድ የአክሲዮን ማህበር ሊሸጥ የሚችለዉ የብድር ሰነድ የተከፈለ ካፒታሉን መብለጥ እንደማይችል በመግለጽ ቦንድ ብቻ በመሸጥ ካፒታል መፍጠር እንደሚቻል ይደነግጋል፡፡

ስለዚህ የገንዘብ አቅርቦት ጉዳይ ላይ የሚደረግ ትንታኔ የካፒታል ገበያን ጉዳይ ሳያነሳ ሊያልፍ አይችልም፡፡ የካፒታል ገበያን ጉዳይ፣ አሁን ያለበትን ደረጃ እና ችግሮች ለመመልከት ጉዳዩን በሁለት ከፋፍሎ ማየት ሀሳቡን አቅልሎ ለማቅረብ ይረዳል፡፡ እነዚህም የቦንድ ገበያ እና የአክሲዮን ገበያ ብለን ልንከፍላቸዉ እንችላለን፡፡ 

በአገራችን ምንም እንኳ በቂ ሕግ ቢኖርም ቦንድ በመሸጥ ካፒታል መሰብሰብ የተለመደ አይደለም፡፡ ከዚህ አንጻር ብቸኛዉ ልምድ መንግስት ለታላቁ የሕዳሴ ግድብ ማሰሪያ የሚሸጠዉ ቦንድ ብቻ ነዉ፡፡ ይህም ቢሆን በአብዛኛዉ በአገር ፍቅርና ብሔራዊ ስሜት ተነሳስተዉ ሰዎች የሚገዙት እንጂ በአብዛኛዉ በኢንቨስትመንት አቅጣጫ ተመልክተዉት ነዉ ለማለት አያስደፍርም፡፡ በሌላ በኩል የህዳሴ ግድብ ቦንድ በንግድ ሕጉ መሠረት እየተደረገ ያለ ነዉ ለማለትም አይቻልም፡፡ ከዚህ አንጻር የንግድ ሕጉ የቦንድ ድንጋጌዎች እየተሰራባቸዉ ነዉ ለማለት አያስደፍርም፡፡

የብድር ሰነድ/ቦንድ/ ካፒታል ለመሰብሰብ አንዱ መንገድ ሲለሆነ ይህን አማራጭ ሰዎች እንዲጠቀሙበት ሁኔታዎችን ማመቻቸት ያስፈልጋል፡፡ ይህንን በደንብ ለማስተዋወቅ የህዳሴዉ ግድብ ቦንድ መልካም አጋጣሚ ቢሆንም መንግስት በደንብ ተጠቅሞበታል ለማለት አይቻልም፡፡ አሁንም ቢሆን የህዳሴዉን ግድብ ቦንድ የገዙ ሰዎች የያዙት ሰነድ የሚሸጥ የሚለወጥ ዋጋ ያለዉ መሆኑን እርግጠኞች አይደሉም፡፡ ቦንዱ ዋጋ እንዲኖረዉ ከተፈለገ ቦንድ ያላቸዉ ሰዎች ሲቸገሩ ሽጠዉ እንዲጠቀሙበት ሁለተኛ ደረጃ ገበያ ያስፈልጋል፡፡ እስከ አሁን በብዙ ቢሊዮን ብሮች ዋጋ የሚገመት ቦንድ የተሸጠ ቢሆንም የሁለተኛ ደረጃ ገበያ ባለመኖሩ ይህን ያህል ገንዘብ ሳይገለባበጥ ታስሮ ነዉ የተቀመጠዉ ለማለት ይቻላል፡፡

አክሲዮን በመሸጥ ከፒታል መሰብሰብን ያየን እንደሆነ ከቦንድ የተሻለ ቢሆንም ያደገ የአክሲዮን ገበያ አለ ለማለት የሚያስደፍር አይደለም፡፡ በአገራችን አክሲዮን ለሕዝብም ይሁን ለጥቂት ሰዎች ሽጠዉ የሚቋቋሙ ድርጅቶች እየበዙ መምጣታቸዉ ትልቅ እመርታ ቢሆንም አክሲዮን በመሸጥ ካፒታል መሰብሰብ እጅግ አታካች ከመሆኑ አንጻር አስተማማኝ የካፒታል ምንጭ ለመሆን አልቻለም፡፡ ይህን ለመሳካት የሚያበቃ ሕግ ቢኖርም ሕጉን በበቂ ሁኔታ ባለመረዳት፣ ተከታትሎ ባለማስፈጸም ብሎም በኩባንያዎች ዉስጥ አክሲዮን ገዝተዉ ካፒታል የሚያቀርቡ ሰዎችን መብት በበቂ ሁኔታ ባለማስጠበቅ ምክንያት አክሲዮን መሸጥ አስተማማኝ የካፒታል ምንጭ ሊሆን አልቻለም፡፡ 

ምንም እንኳ የቦንድን ያህል ባይሆንም በኢትዮጵያ ዉስጥ አክሲዮንም ቢሆን በአብዛኛዉ የማይሸጥ የማይለወጥ ሀብት (illiquid asset) እየሆነ መጥቷል፡፡ ይህም በራሱ ሰዎች አክሲዮን ለመግዛት ያላቸዉን ፍላጎት የሚቀንስና አክሲዮን መሸጥ አስተማማኝ የካፒታል ምንጭ እንዳይሆን የሚያደርግ ነዉ፡፡ ስለዚህ ሰዎች አክሲዮን እንዲገዙና ለኢንቨስተመንት የሚያስፈልገዉን ካፒታል እንዲያቀርቡ ከተፈለገ የባለአክሲዮኖችን መብት ከማስጠበቅ በተጨማሪ የአክሲዮን ሁለተኛ ደረጃ ገበያን ማቋቋም ያስፈልጋል፡፡ የሚቋቋመዉም ገበያ አክሲዮንም ቦንድም የሚሸጥበት የካፒታል ገበያ ቢሆን የበለጠ ጠቃሚ ይሆናል፡፡ ይህም የገንዘብ አቅርቦት ችግርንም በእጅጉ የሚያቃልል ሊሆን ይችላል፡፡
8. የፕራይቬት ኤኩቲ ገንዘቦች 

ሌላው በኢትዮጵያ ውስጥ የሚታይ ችግር ከኢንቨስትመንት ፈንድ በተለይም ደግሞ ከፕራይቬት ኤኩቲ ጋር የተያያዘ ነው፡፡ የፕራይቬት ኤኩቲ ሲባል አንድ ባለሀብት ገንዘቡን የካፒታል እጥረት ባለው ድርጅት ዉስጥ በማፍሰስ ድርጅቱን ትርፋማ የማድረግና ከተወሰነ ቆይታ በኋላ በድርጅቱ ውስጥ ያለውን ድርሻ አትርፎ በመሸጥ የሚለቅበት አሰራር ነው፡፡ ይህ አሰራር በአንድ በኩል በአገራችን ወጥና ምሉዕ የሆነ ጆይንት ቨንቸር የሚገዛበት ሕግ ባለመኖሩ በስፋት ሊሰራበት አልቻለም፡፡ በመሆኑም በአገር በቀል ኩባንያዎች መካከልና በዉጭ እና በአገር ዉሥጥ ኩባንያዎች መካከል የሚደረግ ውህደት የተንዛዛና ግልጽነት የጎደለው በመሆኑ ከጆይንት ቨንቸር ይገኝ የነበረውን ትልቅ ጥቅም ለማግኘት አልተቻለም፡፡ ችግሩን ለመፍታት ዝርዝር የጆይንት ቬንቸር ሕግ ሊወጣ ይገባል፡፡

ሌላው የሸማቾች ጥበቃ ባለስልጣን የድርጅቶችን ዉህደት ጽንሰ ሃሳብ እጅግ አስፍቶ በመተርጎም በprivate equity funds ይመጣ የነበረውን የኢቨስትመንት ፍሰት የሚገድብ አሰራር እንዲፈጠር ማድረጉ ነው፡፡ አንድ ድርጅት በሌላ ድርጅት ዉስጥ ገንዘብ ለማፍሰስ በሚነሳሳበት ጊዜ፣ የሸማቾች ጥበቃ ባለስልጣን ይህንን እንደ ዉህደት በመቁጠርና የሸማቾችን ጥቅም የማይጎዳ መሆኑን አጣራለሁ በሚል የሚወስደው የምርመራ ጊዜ እና አሰራር ያለታሰበ ችግር እየፈጠረ ነው፡፡ ይሄውም ከፍተኛ መዋዕለ ንዋይ ሲያፈሱ የነበሩ የprivate equity ፈንዶችን ጉዳይ እጅግ በማዘግይትና ከፍተኛ ግራ መጋባት በመፈጠሩ፤ በዚህ ምክንያት ይገኝ የነበረው ተጨማሪ የኢንቨስትመንት ፈንድ እንዳይገኝ በማድረግ ነው፡፡ በመሆኑም የሸማቾች ጥበቃ ባለስልጣን የሚያተኩርባቸዉ ውህደቶች የሸማቾችን መብቶች የሚነኩ ብቻ እንዲሆኑ ለማድረግ ዉህደት የሚለውን ቃል ትርጓሜ ማጥበብ ችግሩን ሊያቀል ይችላል፡፡  
9. ማጠቃለያና የመፍትሄ ሀሳቦች   

በአሁኑ ሰዓት በፍጥነት በማደግ ላይ ላለዉ የኢትዮጵያ ኢኮኖሚ የተስተካከለ የገንዘብ አቀርቦት ወሳኝነቱ የሚያጠያይቅ አይደለም፡፡ በሌላ በኩል የተጀመረዉን የተፋጠነ የኢኮኖሚ ዕድገት ቀጣይነት ለማረጋገጥ የግሉ ክፍለ ኢኮኖሚ ተሳትፍ እጅግ ወሳኝ ነዉ፡፡ የግሉ ክፍለ ኢኮኖሚ በአገሪቱ ዕደገት የሚጠበቅበትን ቁልፍ ሚና እንዳይወጣ  ከሚያግዱት ችግሮች አንዱ የገንዘብ አቅርቦት ችግር ነዉ፡፡
የኢትዮጵያ የገንዘብ አቅርቦት የፖሊሲ፣ የሕጎች እና የአሰራር ችግሮች ያሉበት ሲሆን በእነዚህ ምክንያቶች የአበዳሪ ተቋማት የማበደር አቅም እየተመናመነ መሄድ፣ ብድር ለማግኘት የሚከፈል ወጪ ከፍተኛ መሆኑ፣ አድሏዊ እና ሙስና የሰፈነበት የዉጭ ምንዛሪ እንዲሁም የብድር አሰጣጥ፣ ጀማሪ፣ አነስተኛና መካከለኛ ደረጃ ላይ ያሉ ተጠቃሚዎችን ያገለለ የገንዘብ/ብድር/ አቅርቦት፣ ዘመናዊና ቀላል አሰራርን የማይከተል የብድር አሰጣጥ፣ ከብድር ዉጭ ያሉ የገንዘብ ምንጮች በአግባቡ ያልዳበሩበት፣ ተገቢ ሕግና ስርዓት ያልተቀመጠለት፣ ቢቀመጥም የማይሰራበት ወዘተ ችግሮች ተንሰራፍቶበታል፡፡
እነዚህን ችግሮች መፍተታትና የገንዘብ አቅርቦትን በማሳለጥ በአገሪቱ የተጀመረዉን የኢኮኖሚ ዕድገት ቀጣይነት ማረጋገጥ ጊዜ የማይሰጥ ችግር ነዉ፡፡ እነዚህም ችግሮችና የመፍትሄ ሀሳቦች ዋና ዋናዎች የሚከተሉት ናቸዉ፡፡

9.1. ከዉጭ ምንዛሪ አቅርቦት ጋር ተያይዞ ላሉት ችግሮች አል ሲ ከመከፈቱ በፊት የዉሉ 100% ዋጋ ማስያዝን የሚያስገድድ መመሪያ መነሳት እና ይህን ቅድመ ሁኔታ ማስቀረት፣ አሊያም ቀድሞ እንዲያዝ የሚጠየቀዉን መቶኛ መቀነስ፡፡ በተያያዘ ለዉጭ አቅራቢ ቃብድ ክፍያ የተቀመጠዉን የ5000 ዶላር ጣሪያ ማሳደግ፡፡ እንዲሁም የማይክሮ ፋይናንስ ተቋማት የዉጭ ምንዛሪ አገልግሎት እንዳይሰጡ የሚከለክለዉን መመሪያ ማንሳት፡፡
9.2. ሌላዉ የባንኮችን የማበደር አቅም የሚቀንስ መመሪየ የብድር አገልግሎት ስብጥርን የሚመለከት መመሪያ ሲሆን ለአጭር ጊዜ ብድር የተሰጠዉ ትርጓሜ (በአንድ አመት ዉስጥ የሚመለስ መሆን አለበት) እና ከአጠቃላይ የብድር መጠን ቢያንስ 40% እንዲሆን የሚያስገድደዉ መመሪያ የግድ መሻሻል ያለበት ነዉ፡፡ ሲሻሻልም የአጭር ጊዜ ብድር ትርጓሜን ቢያንስ ወደ ሁለት ዓመት ከፍ በሚያደርግ እና ፐርሰነቱንም ዝቅ በሚያደርግ መንገድ መሆን ይኖርበታል፡፡ ከዚህ ጋር በተያያዘ  ባንኮች ለኤክስፖርት ቅድመ-ዕቃ መላክ ብድር ፣ የሸቀጥ ብድር፣ ወዘተ… የሚሰጡት ብድር ከአጠቃላይ የብድር አገልግሎታቸዉ ከ10% እንዳይበልጥ የሚገድብ ጣሪያ ሙሉ በሙሉ ይነሳ እንኳ ባይባል ከፍ ማለት አለበት፡፡ 

9.3. የማክሮ ፋይናንስ ተቋማት ለአንድ ደንበኛ የሚሰጡትን የብድር መጠን የካፒታላቸዉን 1% መብለጥ የለበትም ሲል የመገድበዉም መመሪያ መሻሻልና የብድር ጣራዉ ከፍ ማለት አላበት፡፡
9.4. ለብድር ከሚሰጥ መያዣን አሳንሶ የመገመት፣ እንዲሁም ለመያዣነት የሚሆኑ ንብረቶችን ዓይነት ዉሱንነት ችግሮችን ለመፍታት ስለ ንብረቶች ወቅታዊ ዋጋ እና አገማመት መመሪያ ቢዘጋጅ፤ እንዲሁም ለመያዣነት የተለያዩ ኣይነት ንብረቶች መዋል እንደሚችሉ ገላጭ መመሪያ ቢዘጋጅ ችግሩን መፍታት ይቻላል፡፡

9.5. የብድር መያዣ ምዝገባ የቴምብር ቀረጥና የአገልግሎት ክፍያ መጠን እና አተማመንን በተመለከተ በተምብር ቀረጥ አወሳሰንና አሰባሰብ ላይ ወጥነት እንዲኖር ‹‹የሰነድ ዋጋ›› የሚለዉ አሻሚ ሀረግ በግልጽ ተተርጉሞ ለእያንዳንዱ መዝጋቢ አካል በዚሁ መንገድ መፈጸም አለበት፡፡ ለአገልግሎት ክፍያ አተማመን በመቶኛ መሆኑ ቀርቶ ፍትሀዊና ኢንቨስትመንትን በሚያበረታታ መንገድ ለሁሉም ወጥ የሆነ ክፍያ ተዘጋጅቶ ለመዝጋቢ አካላት ሊሰራጭ ይገባል፡፡
9.6. እየተመናመነ የመጣዉን የባንኮች የማበደር አቅም መልሶ ለማጠናከር መንግሰት የ27% የቦንድ መመሪያን ማንሳት አሊያም የባንኮችን ቀጣይነት በማይጎዳና የማበደር አቅማቸዉን በማያንኮታኩት ሁኔታ ፐርሰንቱን መቀነስ፡፡ በሌላ በኩል ባንኮች ቦንድ ሲገዙ የሚከፈላቸዉ ወለድ ከገበያዉ ጋር ተመጣጣኝ እንዲሆን ማድረግ፡፡ 
9.7. የፋይናንስ ሊዝ ችግሮችን ለመፍታት/ለማቃለል ሊዝ ሰጪዎች የብድር ዉሉ የማይፈጸም ከሆነ ፍ/ቤት ሳይከሱ ንብረቱን መልሰዉ የሚወስዱበትን አሰራር በህግ መደንገግ፡፡ ንብረትን በሊዝ ብድር የወሰደ ሰዉ በተፋጠነ አከፋፈል ባለቤት እንዲሆን የሚያስችል ሕግ/መመሪያ ማዉጣት፤

9.8. የሞባይል ባንክ አገልግሎት ችግችን ለመቅረፍ የቴለ ኮሙኒኬሽን አገልግሎት ጥራትና ተደራሽነት ማሳደግ ሳይዘነጋ በአንድ ጊዜ ለማስተላለፍ የሚቻለዉ የገንዘብ ጣሪያ ስድስት ሺህ ብር ትንሽ ስለሆነ ከፍ እንዲል ቢደረግ፡፡

9.9. አክሲዮን በመሸጥ እና ቦንድ በመሸጥ የሚገኝ ካፒታል ለአገሪቱ የገንዘብ አቀርቦት የሚገባቸዉን አስተዋጾ እንዲወጡ ለማስቻል የካፒታል ገበያ መቋቋም፡፡ 
9.10. በአነስተኛ እና መካከለኛ ደረጃ ላይ ያሉ ተቋማት የገንዘብ አቅርቦት ችግር ከሌሎቹ የበለጠ እና አንገብጋቢ እንደመሆኑ እነዚህን ተቋማት ያለመ የፖሊሲና አሰራር ማሻሻያ ማድረግ ያስፈልጋል፡፡ ከዚህ አንጻር የአነስተኛ እና መካከለኛ ደረጃ ላይ ያሉ ተቋማት ወጥ ትርጓሜ መቅረጽ እና ሁሉም አበዳሪዎች እንዲጠቀሙበት ማድረግ፣ አነስተኛ እና መካከለኛ ደረጃ ላይ ላሉ ተቋማት የንግድ አሰራር ክህሎት መበልጸጊያ ስልጠና መስጠት፣ የመያዣ ንብረትን በተመለከት የምዝገባና ርከርድ አገልግሎት መስጠት፣ አሁን እየተሰራበት ያለዉን የተበዳሪዎች መረጃ አገልግሎት የአነስተኛ እና መካከለኛ ደረጃ ላይ ያሉ ተቋማትን ያካተተ እንዲሆን ማድረግ መሻሻል ያለባቸዉ ጉዳዮች ናቸዉ፡፡
9.11. ከኢንቨስትመንት ፈንድ ጋር የተያያዙ ችግሮችን ለመፍታት ጆይንት ቨንቸር የሚገዛበት ዝርዝርና ግልጽ ሕግ እንዲወጣ ማድረግ፤ የሸማቾች ጥበቃ ባለስልጣን የሚያተኩርባቸዉ ውህደቶች የሸማቾችን መብቶች የሚነኩ ብቻ እንዲሆኑ ለማድረግ ዉህደት የሚለውን ቃል ትርጓሜ ማጥበብ ያስፈልጋል፡፡           
� ACCESS TO FINANCE IN ETHIOPIA: POLICY, REGULATORY AND ADMINISTRATIVE IMPEDIMENTS. a study conducted by Economisti Associati in collaboration with BKP Development for the Ethiopian Public PrivateConsultative Forum of the Ethiopian Chamber Of Commerce and Sectoral Associations





� SME FINANCE IN ETHIOPIA: 


ADDRESSING THE MISSING MIDDLE CHALLENGE 


Finance and Private Sector Development 


Africa Region, the World Bank, November 2013


� ለዚህ ጥናት ጥቅም ላይ የዋለው መለኪያ ተቋማት ከድርጅቱ ሪሶርስ ውጭ ያለቸውን የፋይናንስ አቅርቦት (external financing) እና የብድር አገልግሎት ጠይቀው ያጋጠማቸውን ሁኔታ በማቀናጀት ተቋማትን በአራት ተርታ የሚፈርጅ ነው፡፡ እነዚህም ሙሉ በሙሉ የፋይናንስ አቅርቦት ችግር ያለባቸው (fully Credit Constrained)በከፊል እጥረት ያለባቸው (Partially Credit Constrained)ምንአልባት  እጥረት ያለባቸው (May be Credit Constrained ) እና ምንም እጥረት የሌለባቸው (Not Credit Constrained)ናቸው፡፡ 





� ክቡር ገና፣ ብልጽግናን ለማስፋፋት ኢትዮጵያ ከ20 ዓመት በኋላ፣ የኢትዮጵያ ኢኮኖሚክስ ባለሙያዎች ማህበር፣ ነሀሴ 1996 ዓ.ም.


� Access to Finance Study, p. 11


� SME Finance in Ethiopia: Addressing the Missing Middle Challenge, 2013, p. 87


� ምንጭ የአክሰስ ቱ ፋይናንስ ጥናት


� የኢትዮጵያ የባንኮች ማህበር፤ ለመያዣ ዉል ስለሚከፈል የቴምብር ቀረጥና የአግልግሎት ክፍያ ለዉይይት የተዘጋጀ ጥናት፣ ኅዳር 2006 ዓ.ም. 


� ዝኒ ከማሁ፡፡

